
UN ONP GRANT E SOLITARI 
 
 
O sin cunvinz che no si pó dâ une idee di pre Checo; 
bisugnave sintîlu, viodilu, fevelâ cun lul. E chei che lu àn 
viodût tai ultins agns no si rindevin cont di cemût ch’al ere 
prin. 
Par dâ une idee de fuarce spirtuâl e morâl dal onp, o ripuartin 
une interviste fate a Montenars, fûr de tende, dongje des 
maseriis dal paîs. 
 
 
Là ch’al jere Montenars, cumó al e dut un grant grumon di maseriis. 
Sdrumât il munissìpi, la pueste, l’ostarie, il tôr. Ancje la cjase di pre 
Checo, là che àn stât miârs di personis a inparâ il savôr de vite e de 
fede, a jé ridusude a un grum di claps. Al é restât dome un arbul, ch’al à 
tignût dûr. Ator dal arbul, si é sentade la int di Montenars che à rivât 
adore di salvâsi. Tal mieç di duc’, plui fuart di simpri, pre Checo 
Placerean. Dongje di lui e passe ancje la pore. 
O ài volût tornâ sù une dì a Montenars di pre Checo no par savê cemût 
che jé stade, che duc’ lu san, ma ce ch’al è di fâ, che lu san pôs o 
nissun. 
 
Pre Checo, si tornìn a viodi, o tornìn a cjapâ sperance. Ce sintistu a jessi 
rivât a puartâte fûr? 
«Sastu, cumó che il taramot mi à sparagnât, o crôt di rivâ a 92 agns, 
come miei barbis predis. Mi displâs par cualchidun...» 
 
Mi àn dit che tu às vût i pulissàis ancje in chesc’ dîs. 
«A son stâz i carbenîrs tre voltis. A voleuin savê cui ch’al veve fat il 
cumunicât dai predis de Glesie Furlane “dopo dal taramot”». 
 
E tù, ce ur astu rispuindût?  
«Cumó mi veis stufât Lajmi fûr di chì senò, viodeiso cheste scarpe? Us 
moli une pidade ch’o scugnîs lâ di Cecòt a fâsi tira fûr il tac!». 
 
 
I soldâts 
 
E ce pensistu dai soldâts?  
«Cjale mo: chêi soldadùz neris e piçui, talians, a son rivâz cassu plens di 
buine volontât, ma dome cu lis mans e cence nissun mistîr. Pa la cuâl, 

orsere l’âtre, a Montenars a’nd’an mandâz sù otante, un bataljon di San 
Marc lagunâr, cence pale e cence nuje, par vignî a controlâ». 
 
E tù? 
«Jó o eri cul sindic, gno cusin, ch’al jere vignût a clamâmi lassù, te 
tende là che jó o stoj insieme cu la me int. Al è rivât un cun tant di 
plume blancje e mi à dit ch’al jere vignût a controlâ. “Ma seiso bogns di 
doprâ une ruspe?”. 
”No” dissal. 
«E alore ch’al sinti: ch’al vadi vie dret cence che lu cjali!». 
”Ma ci sono stati dei furti”. 
«Lu savevin: tre o cuatri lâris ch’a varan puartât vie si e no centmil 
francs. O savin ancje cui ch’al à robât. Vuâtris si aprofitais di cuatri 
cagneris par vigni a comondâ». 
 
E lui? 
«Alore lui mi a dit che lui al jere il majôr. E jò o soi sul gno! Cence cjase 
ma sul gno!». 
 
E il sindic? 
«J à rispuindut clar e tont “O podeis lâsint cuant cho voleis!”». 
 
 
Il prefet 
 
Pre Checo, si sintin a dî tantis dal prefet Spaziante. Ce pensistu di lui? 
«Al è orent! Al à vût il fiât di no ricevi nancje il vescul e di mandâ a 
Cjasarce la robe che vevin distinade par nô. A jè une robe tant losche 
che no si à di tasêle, ancje se il vescul, par riguart e pe pâs, nol fâs 
nons». 
 
 
Ma vino datos, provis che si e compuartât mâl? 
«Al é dut vêr e i grandons lu sàgnin. Par esempli a disin che lis 
“roulottes” lis bloche a Triest e a Cjasarce par fâ i gabioz eletorâi. E in 
plui si sint o dî che al à blocât dîs mil tendis de Americhe dal Nort, cence 
tabele, pa la cuâl a podin vendilis ancje i maressiâi. Une robe dal gjenar, 
se le publiche la Vite Catoliche, al sucêt piês dal taramot e no si pò 
tasêle, come chê di Cividât, di Menis e di Mizzau, che savevin ch’a 
puartavin vie il museo» 
 
Ce ti semejal il cumissari Zamberletti? 
«Diseimal vuâtris se si pó mandâ un comissari di Varese in Friûl! Cheste 
a jé la sberle plui solene che il stât talian ur dà a duc’ i nestris 
parlamentârs, Toros, Bressan, Lepre e compagnie, di ce cu seti partît» 

Ma cemût mai che la Region no si é fate vive? 
«Ur e ài dite ai miei amîs di Innsbruck ch’a son vignûz a cirîmi e mi àn 
puartât in aparechio fint a Viene. O ai fevelât par un’ore di file e a jan 
trasmitût il nestri cumunicât par todesc, intîr. A riguart de Regjon, ur ài 
dit ancje parceche la Regjon no podeue rivâ a fâsi vive. Par dôs resons. 
La prime a je che la Regjon a jé zovine par sei vive. 
La Vignesie Gjulie a jé nassude dal ‘18 e la Regjon autonome si sa duc’ 
ce benon che le àn pastrocjade su» 
 
E il secont mutîf? 
«Al é che la Regjon a jé dirizude di un gno compagn che lu cognôs par fîl 
di cuant ch’o erin a scuele msieme, Comel» 
 
E ce ur astu dit di Comel? 
«Ur ài fevelât par todesc! Lôr e àn il test e duc’ lu àn sintût» 
 
 
Il vescul 
 
Ce dístu dal vescul? 
«Cjale mo, perfet nol e nissun e nancje no vuei vê un vescul perfet. O 
pues dome dî chest: tal indoman dal taramot, il prin ch’al e rivât come 
autoritât a Montenars al è stât Battisti. Es siet a buinore al jere zà lassù. 
E po’ la so part le à fate, cun cussiense e onestât e là ch’al a podût al à 
ancje dit ce ch’al pensave fûr dai dinc’. Par me al è avonde» 
 
E i predis? 
«Par furtune che la int e à cjâf ancje par lôr» 
 
Ce saressial di fâ cumó, pal moment? 
«Dôs robis: puartâ vie lis maseriis. No saveis ce robe che puartâ-vie lis 
maseriis al significhi pe int. A jé une robe di sperance enorme. Ogni 
palade a jé une palade di sperance. Fin che son lì al è come vê un muart 
in cjase, crodeimal a mi. Seconde robe: no volìn che i ingegnîrs e i 
tecnics a vegnin a intindisi plui di nô. A puedin dânus une man, ma o vin 
di jessi nô a sielgi e a decidi, magari sbaljant. Amancul a saran sbaljos 
nestris. O vin di vivi nô e o vin dirit di sbaljâ, ma o vin di jessi nô, ancje 
se no sin infalibii» 
 
Come il pape... 
«... Ch’al è infalibil cuant che nol sbalje!» 

Doprâ il cjâf 
 
In chest moment di confusion, ce puedial fâ il predi? 
«Doprâ il cjâf ancje par chêi che no’nd’àn. Cumò al è il moment che il 
predi al a di tornâ “presbìtero”, ven a staj omp di sintient, di speriense e 
libar. Pal moment, i predis a podaressin fâ chest. Predicjâ in glesie ch’a 
no stedin par cumò a dâ bêz. Intant ch’a puartin vie lis maseriis. 
Seconde robe: sabide e domenie ch’a vegnin a fâ mûr e ancje a di chêi 
ch’a vegnin a confessâsi, dâur par pinitince di vignî a fâ mûr sabide e 
domenie» 
 
A son peró ancje provedimenz plui inpuartanz, come chel di dâ la 
percedense ‘e nestre int tai puesc’ di lavôr. 
«Al è il mancul che si domande a di ogni aministrasion cristiane: difindi 
la so int. l puesc’ a nô!» 
 
Dome che par vê i puesc’ bisugne ancje vê i titui par jentrâ. 
«O sfidi a no capîle! L’universitât e fâs part integrant de ricostruzion. 
Chêi ch’a ju tiravin fûr des maseriis pai pîts a erin muarts; chêi vîfs ju 
tiravin fûr pal cjâf. Nô furlans o vin di saltâ fûr dal taramot cul cjâf, 
ancje par un dovê viers di chêi ch’a no son plui a lotâ cun nô» 
 
E se i aministradôrs nostrans no le capìssin? 
«Se no le capìssin cun che scjassade ch’a jè stade, bisugne parâju fûr a 
pidadis e fâ vignî tanc’ cumissaris» 
 
Cuissà mo se cjape pît la propueste dal “Consorsi dai Cumuns 
Teremotats” che tu às presentade te riunion dai predis? 
«Jó o speri di sì, se i nestris sorestanz e àn cjâf. Il Consorsi al vares di 
sostituî la Regjon in tun setôr che ur tocje ai Cumuns messedâ la 
mignestre, senò i bêz a laràn là ch’a son lâz simpri, a duc’ fûr che a no» 
 
 
Lis votasions 
 
Checo, a jé propit vere che lis disgraciis no vegnin mai dibessolis. Dimi 
tù se chest al è il moment di vignî a puartâ une schede eletorâl. 
«A jé une robe di vergognâsi. Cun tune Regjon dute abàs lôr ti rivin 
adore di metí inpins, in tun mês, dute la barache eletorâl. A jé une robe 
che fâs spessie! Si viôt ch’a funsionin dome là ch’a vuelin» 
 
Ma lôr a disin che la leç a jé leç e che no si pò rimandâ lis votassions. 
«Ch’a vegnin a dîmal a mi! Cheâtre volte, in Valdoste, par un scontro di 
auto, ch’a jerin muarts doi parlamentârs, e an rimandât lis votasions di 

tre mês. E culì, ch’a’nd’è muarts dibot mil, cun tun Friûl plen di maseriis, 
a vegnin a dî ch’a no puedin. Porcos!» 
 
Pre Checo, ce robe ese chê de Austrie che àn ganbiade la costitusion? 
«Ah! L’Austrie e à mandât cà i soldâts a dânus une man però, par 
costitusion, i soldâts no podeuin saltâ fûr dal paîs. E alore e àn riunît dut 
il parlament e in 24 oris e àn modificade la costitusion par vie che la 
vevin violade. E duc’ adacordo! Se l’Austrie a pò ganbiâ la costitusion pai 
foresc’ e l’Italie pai furlans no rive a ganbiâ nancje une leç di cuatri 
sentesins, cjale mo, jò o preferìs stâ cu l’Austrie!» 
 
Tu sâs che chì di nô o vin un slac di cumissions e conseis: presbiterâi, 
pastorâi, art sacre, grops culturâi etcetera. In dut chest fratinmp no àn 
dit nancje “bèe”. Ce ti semejal?  
«Chel che nol fevele cuant ch’al covente, tant mancul al à di viergi la 
bocje cuant che nol covente. O spieti dome di viodi cun ce muse che si 
presentaràn plui indenant!» 
 
 
I tre taramots 
 
Cemût ese che storie dai tre taramots? 
«A’nd’è stâz tre taramots che nus intaressin a nô. Il prin chel dal Sinai, 
ch’al à ganbiât cun Mosè; il secont chel dal Crist sul Calvari, ch’al è 
ganbiât il Vecjo Testament; il nestri al è il tierç» 
 
Jò no rivi adore di capî là che tu vâs a cjoli dut chel spirt. Tu às pierdût 
dut e instes tu às flât di scombati pe nestre int. No astu pore che ti 
métin dentri? 
«No ài vude pore prime e mancul cumò. Chel ch’al à pierdût dut nol à 
plui nuje ce pierdi. Se mi va mâl, mi puartin a sotet. Simpri miôr che no 
sot la tende!» 
 
Però, te disgracie, tu às vut un bataljon di int a cjatâti, di dute l’Europe. 
Gjornâi, aradios, televisions. Tu às vût ancje doi gardenâi: Pironio e 
Cooke. Ce ur astu dit? 
«A Pironio no ài podût disi nuje parceche no eri a cjase (pardòn, te 
tende!). Al à saludade me cugnade e me agne e la int. Al jere gno retôr 
a Rosario e al à dit ch’al torne a cjatâmi. Al gardenâl di New York j ài dit 
che nus cjali ben in ghigne, s’o sin latìns o Gôts, e ch’al vadi a disial 
ancje al pape» 
 
J astu dit che il pape no nus lasse dî Messe par furlan? 

«Tu puedis dome crodi! J ài dit a Cooke: “Il spirtussant, tes pentecostis, 
al a fat fevelâ in dutis lis lenghis. Il pape, invessit, nol lasse. Al ûl dî che 
il spirt ch’al sofle sul pape di sigûr nol e chel sant!”» 
 
Za ch’o sin sul pape, tocje dî che nol à mandât trop! 
«Cincuante milions! A la cuâl ch’a’nd’à mandâts trente dome Sanson, 
chel dai gjelatos!» 
 
Si viôt che, cun tantis ch’a’nd’à vudis ultimamentri, il poc si e sujât 
scuasi dal dut 
«S’al à dibisugne o soi pront a mandâj un brût! Jó no le ài cun lui di 
cumò. Le ài di prime» 
 
Bastave sintî il gard. Pignedoli ch’al fevelave dal Friûl come di une 
diocesi di frontiere e cun tun vescul di frontiere. 
«Macaco! Ch’al ves amanco spiegât di ce bande ch’al intint la frontiere. 
Se par in sù o par in jù!» 
 
 
La Vite Catoliche 
 
Cumò al è tant di fâ e purtrop no si pò spietâ. Pensistu che la Vite 
Catoliche a puedi dâ une man ai Furlans? 
«E pò cjapâj la volte al Gasetìn, al Messagjero e a duc’ i boletìns pulitics, 
a pat che seti libare e che i predis a vetin coragjo. Però e à di jessi 
“catoliche”, senò a devente «vitis catolichis» e no cumbinarâ nuje» 
 
Pre Checo, cumò ch’o vin soterâz i muarz, ch’o scomencìn a ripiâsi 
planchin planchin, ce pensistu di cheste disgracie: esal stât un cjastic? 
«Sestu mat? S’al è un cjastic, tocje concludi che Diu al è trist e vuarp, 
parceche al à sbaliade smicje. A son muarz i plui puars e int ch’a ere 
ancjmò ch’a lavorave e no a spas. Jò no crôt a un Signôr compagn» 
 
Però istes a jé stade une maçde par nô. 
«Al è ancjmò adore par dâ un judissi. Si vodarìn fra dîs agns. In che 
volte ti savarai a dî se il taramot al è stât dome un mâl. No cumò. In che 
volte. 
Dome che àn di lassânus nô fâ su il Friûl, come ch’o volin e ch’o sintìn 
dentri. Parceche nô o sintìn lis nestris robis dentri di nô. Tu às viodût 
ancje ta chêi dîs: nissun nol berghelave. Il furlan al vai dentri. Al tâs, al 
cjale, al rumie e nol dismentèe» 
 
 
L’An sant dal Friûl 

E l’An sant dal Friûl si lu fasie istes un’âtr’an? 
«Un mutîf in plui par fâlu, e al à di jessi il plui biel an de nestre storie. 
Se prime al podeve jessi un lusso, cumò al è un dovê viers il nestri 
popul ch’al volte un’âtre pagjine de so storie» 
 
Intant ch’o fevelavin, la int a stave a sintî chest predi ch’al viodeve zà il 
doman e j al mostrave a di chêi che no rivavin adore di viodi nancje il 
vuê. 
Cul so toscan mieç distudât, mi à parût grant e solitari parceche chel 
ch’al va indenant di duc’ al scuen jessi dibessol, senò nol è indenant. Al 
fevelave e al cjalave lontan, disore des maseriis di Montenars, dal so 
paîs e de so cjase. E alc al devi vê viodût, magari dome un telâr e 
ancjmò fuscât, che si spieghe e si sclaris cul timp. Il Signôr nol pò 
mandâj al popul un profete vuarp. Par chel o dîs ch’al devi vê viodût 
cemût ch’al sarâ il gnûf Friûl. 
 
Grassiis cetant, pre Checo. Di dut 
 
Montenars, 24 di mai dal ‘76 
                                                   pre Antoni Beline 

